
ধর্ম-বর্ণ-নির্বিশেষে সম্মিলিত প্রচেষ্টায় স্মার্ট বাংলাদেশ গড়ে তোলা সম্ভব হবে
                                                                            -- ভূমিমন্ত্রী

ঢাকা, ১ ফাল্গুন (১৪ ফেব্রুয়ারি):

ভূমিমন্ত্রী নারায়ন চন্দ্র চন্দ বলেছেন, ধর্ম-বর্ণ-নির্বিশেষে সকলের সম্মিলিত প্রচেষ্টায় জ্ঞাননির্ভর সমাজ বিনির্মাণের মাধ্যমে সরকা ২০৪১ সালের মধ্যে স্মার্ট বাংলাদেশ নিশ্চিত করবে। স্মার্ট বাংলাদেশ বাস্তবায়নের মাধ্যমে জাতির পিতা বঙ্গবন্ধু শেখ মুজিবুর রহমানের স্বপ্নের ‘সোনার বাংলা’ গড়ে তোলা সম্ভব হবে।

মন্ত্রী আজ ঢাকার আগারগাঁওয়ে সরকারি সংগীত কলেজ প্রাঙ্গণে আগারগাঁও প্রশাসনিক এলাকার পূজা উদ্‌যাপন পরিষদের উদ্যোগে সরস্বতী পূজার উদ্বোধন অনুষ্ঠানে প্রধান অতিথির বক্তব্যে একথা বলেন। এ সময় পরিষদের আহ্বায়ক বাংলাদেশ বিশ্ববিদ্যালয় মঞ্জুরী কমিশনের সদস্য প্রফেসর ড. বিশ্বজিৎ চন্দ ও সদস্য সচিব (ইউজিসির সহকারী সচিব) প্রবীর চন্দ্র দাস উপস্থিত ছিলেন।

নারায়ন চন্দ্র বলেন, সাম্প্রদায়িক সম্প্রীতির দেশ বাংলাদেশের অন্যতম সর্বজনীন ধর্মীয় উৎসব সরস্বতী পূজায় ধর্ম-বর্ণ, সম্প্রদায় নির্বিশেষে সকলের অংশগ্রহণে এটি দেশের অসাম্প্রদায়িক চেতনা ও ঐতিহ্যে যোগ করেছে এক ভিন্ন মাত্রা। 

অনুষ্ঠানে অন্যান্যের মধ্যে ইউজিসির চেয়ারম্যান (ভারপ্রাপ্ত) প্রফেসর মুহাম্মদ আলমগীর, সদস্য প্রফেসর ড. মো: সাজ্জাদ হোসেন, প্রফেসর ড. মোঃ আবু তাহের, প্রফেসর ড. হাসিনা খান, সচিব ড. ফেরদৌস জামান, পরিচালক মো: ওমর ফারুখ, সরকারি সংগীত কলেজের অধ্যক্ষ কৃষ্টি হেফাজ, পরিষদের উপদেষ্টা ও বাংলাদেশ কম্পিউটার কাউন্সিলের নির্বাহী পরিচালক রণজিৎ কুমার ও যুগ্ম আহ্বায়ক ড. অশোক কুমার রায়, নন্দলাল দাস।

পরে মন্ত্রী পূজা উদ্‌যাপন পরিষদ কর্তৃক প্রকাশিত ‘জ্যোতির্ময়’র মোড়ক উন্মোচন করেন এবং সংগঠনটির ওয়েবসাইট https://pujaupa.org/ এর উদ্বোধন করেন।

মিউনিখ নিরাপত্তা সম্মেলনে যাচ্ছেন প্রধানমন্ত্রী
সাত দেশের নেতৃবৃন্দের সঙ্গে পার্শ্ববৈঠকের কথা জানালেন পররাষ্ট্রমন্ত্রী

ঢাকা, ১ ফাল্গুন (১৪ ফেব্রুয়ারি):
	প্রধানমন্ত্রী শেখ হাসিনা ১৬ থেকে ১৮ ফেব্রুয়ারি ৬০তম মিউনিখ নিরাপত্তা সম্মেলনে যোগ দিতে বৃহস্পতিবার জার্মানির উদ্দেশে রওনা হচ্ছেন। মিউনিখ সিকিউরিটি কনফারেন্সের সভাপতি রাষ্ট্রদূত ড. ক্রিস্টোফহিউজেনের (Christoph Huesgen) আমন্ত্রণে এ সম্মেলনে অংশগ্রহণের পাশাপাশি প্রধানমন্ত্রীর সঙ্গে অন্তত সাত দেশ ও তিন আন্তুর্জাতিক সংস্থার শীর্ষ নেতৃবৃন্দের সৌজন্য সাক্ষাতের কথা রয়েছে  জানিয়েছেন পররাষ্ট্রমন্ত্রী ড. হাছান মাহমুদ। 
	আজ রাজধানীর সেগুনবাগিচায় পররাষ্ট্র মন্ত্রণালয়ে অডিটোরিয়ামে আন্তর্জাতিক নিরাপত্তানীতি বিষয়ক বার্ষিক সম্মেলনে যোগ দিতে প্রধানমন্ত্রীর জার্মানি সফর প্রাক্কালে পর্দা উন্মোচন সংবাদ সম্মেলনে এ সব তথ্য জানান পররাষ্ট্রমন্ত্রী ড. হাছান মাহমুদ। 
	মন্ত্রী জানান, মিউনিখ সম্মেলনে প্রায় ৬০টি দেশের রাষ্ট্র ও সরকার প্রধান, আন্তর্জাতিক সংস্থা, মিডিয়া, সুশীল সমাজ, সরকারি এবং বেসরকারি খাতের শীর্ষস্থানীয় প্রায় পাঁচশত প্রতিনিধি থাকবেন। প্রধানমন্ত্রী শেখ হাসিনা ১৬ ফেব্রুয়ারি সম্মেলনের উদ্বোধনী আয়োজনে এবং ক্লাইমেট ফিন্যান্স সংক্রান্ত উচ্চ পর্যায়ের প্যানেল আলোচনায় অংশ নেবেন। জার্মান প্রবাসী বাংলাদেশীদের আয়োজিত একটি নাগরিক সংবর্ধনায়ও উপস্থিত হবেন তিনি।
	প্রধানমন্ত্রী তাঁর সফরসঙ্গী পররাষ্ট্রমন্ত্রী ড. হাছান মাহমুদ, পররাষ্ট্র সচিব মাসুদ বিন মোমেন ও উচ্চপদস্থ কর্মকর্তাগণসহ বৃহস্পতিবার সকালে বাংলাদেশ বিমানের একটি বাণিজ্যিক ফ্লাইটে ৪ দিনের সরকারি সফরে যাত্রা করে সন্ধ্যায় মিউনিখ পৌঁছাবেন। সফর শেষে প্রধানমন্ত্রীর ১৮ ফেব্রুয়ারি ঢাকার উদ্দেশ্যে মিউনিখ ত্যাগ করে ১৯ ফেব্রুয়ারি পৌঁছার কথা রয়েছে। 
	হাছান জানান, জার্মানির চ্যান্সেলর  ওলাফ শোলজ (Olaf Scholz), নেদারল্যান্ডসের প্রধানমন্ত্রী মার্ক রাটা (Mark Rutte), ডেনমার্কের প্রধানমন্ত্রী মেতে ফ্রেডেরিকসেন (Mette Frederiksen) এবং ইউক্রেনের প্রেসিডেন্ট ভলদোমায়ার জেলেনস্কির (Volodzmyr Zelensky) সাথে দ্বিপাক্ষিক বৈঠক করবেন। পাশাপাশি  ভারতের পররাষ্ট্রমন্ত্রী এস জয়শঙ্কর (S. Jaishankar), যুক্তরাজ্যের পররাষ্ট্রমন্ত্রী ডেভিড ক্যামেরন (David Cameron), জার্মানির আন্তর্জাতিক সহযোগিতা এবং উন্নয়ন বিষয়ক মন্ত্রী ভেনজা শুলজ (Svenja Schulze), বিশ্বব্যাংকের সিনিয়র ব্যবস্থাপনা পরিচালক এক্সেল ভ্যান ট্রটসেনবার্গ (Axel Van Trotsenburge) এবং মেটা'র (Meta) গ্লোবাল এফেয়ার্স প্রেসিডেন্ট স্যার নিক ক্লেগ (Nick Clegg) প্রধানমন্ত্রীর সাথে সৌজন্য সাক্ষাতের কথা রয়েছে। 
	সংলাপের মাধ্যমে বিশ্বে শান্তি আনয়নের মূলমন্ত্র নিয়ে বিগত ১৯৬৩ সাল থেকে জার্মানির মিউনিখে অনুষ্ঠিত হয়ে আসা এ সম্মেলনের ২০১৭ ও ২০১৯ সালের আসরে অংশ নিয়েছেন প্রধানমন্ত্রী।
	এ প্রসঙ্গে পররাষ্ট্রমন্ত্রী বলেন, জার্মানি ইউরোপিয়ান ইউনিয়নের অন্যতম প্রভাবশালী দেশ। সেইসাথে, একক দেশ হিসেবে জার্মানি বিশ্বে বাংলাদেশের দ্বিতীয় বৃহত্তম এবং ইউরোপে সর্ববৃহৎ রপ্তানি বাজার। এছাড়াও, তারা বাংলাদেশের অন্যতম উন্নয়ন সহযোগী। রোহিঙ্গা সমস্যা মোকাবেলায় জার্মানি গুরুত্বপূর্ণ রাজনৈতিক এবং মানবিক সহায়তা প্রদান করে যাচ্ছে। এমতাবস্থায়, এ আয়োজনে অংশগ্রহণের মাধ্যমে ইউরোপীয় নেতৃবৃন্দের পাশাপাশি জার্মান নেতৃবৃন্দের সাথেও দ্বিপাক্ষিক বৈঠক অনুষ্ঠিত হবে। ফলে প্রধানমন্ত্রীর আসন্ন জার্মানি সফর অত্যন্ত সফল ও ফলপ্রসু হবে বলে দৃঢ় আশাবাদ ব্যক্ত করেন ড. হাছান।
	উল্লেখ্য পররাষ্ট্রমন্ত্রী এ সম্মেলনের ক্লাইমেট সিকিউরিটি সংক্রান্ত প্যানেল এবং পররাষ্ট্র সচিব পিস অপারেশনস বিষয়ক আরেকটি প্যানেল আলোচনায় অংশ নেবেন। 
#

অর্থনীতির উন্নয়ন লক্ষ্যমাত্রা অর্জনে রপ্তানি বহুমুখীকরণে গুরুত্বারোপ পররাষ্ট্রমন্ত্রীর
ঢাকা, ১ ফাল্গুন (১৪ ফেব্রুয়ারি):
	পররাষ্ট্রমন্ত্রী ড. হাছান মাহ্মুদ বলেছেন, রপ্তানি থেকে আয় বাড়াতে এবং অর্থনীতির উন্নয়ন লক্ষ্যমাত্রা অর্জনে রপ্তানি বহুমুখীকরণের ওপর বিশেষ গুরুত্ব দিতে হবে। তৈরি পোশাক, ওষুধ পণ্য, প্লাস্টিক, চামড়া, পাটজাত পণ্য, জাহাজ নির্মাণ এবং দক্ষ জনশক্তিকে রপ্তানি বহুমুখীকরণের জন্য ফোকাস করার কয়েকটি ক্ষেত্র হিসেবে উল্লেখ করেন তিনি।
	আজ রাজধানীর পুরাতন এলিফ্যান্ট রোডে বাংলাদেশ ইনস্টিটিউট অভ্ ইন্টারন্যাশনাল অ্যান্ড স্ট্র্যাটেজিক স্টাডিজ (বিআইআইএসএস) মিলনায়তনে ‘অর্থনৈতিক বৈচিত্র্য ও বৈশ্বিক বাজার: বাংলাদেশের সুযোগ ও অগ্রগতি’ (Economic Diversification and Global Market: BangladeshÕs Opportunities and Way Forward) শীর্ষক আন্তর্জাতিক সেমিনারে প্রধান অতিথির বক্তব্যে মন্ত্রী এসব কথা বলেন।
	মন্ত্রী বলেন, বাংলাদেশ থেকে আমসহ কৃষিপণ্য রপ্তানি বাড়ানোর অনেক সম্ভাবনা রয়েছে। তিনি বলেন, জলবায়ু পরিবর্তনের নেতিবাচক প্রভাবসহ একাধিক ফ্রন্টের চ্যালেঞ্জ সত্ত্বেও গত ১৫ বছরে বাংলাদেশ অসাধারণ উন্নতি করেছে। এটা শুধু জাদু নয়, এটা প্রধানমন্ত্রী শেখ হাসিনার জাদুকরী নেতৃত্বের কারণে। তিনি বলেন, সরকার ভূ-রাজনৈতিক বিষয়গুলোতে গুরুত্ব দিচ্ছে এবং ভূ-রাজনৈতিক দৃশ্যপট বিকশিত হচ্ছে। এই পরিস্থিতি সুযোগ এবং চ্যালেঞ্জ উভয়ই তৈরি করে এবং সরকার বিচক্ষণতার সাথে সিদ্ধান্ত নিচ্ছে। 
	অনুষ্ঠানে বিআইএসএস’র চেয়ারম্যান রাষ্ট্রদূত এএফএম গাউসুল আজম, সরকারের মডারেশনে সংসদ সদস্য এবং প্রধানমন্ত্রীর কার্যালয়ের এসডিজি বিষয়ক সাবেক প্রধান সমন্বয়কারী মোঃ আবুল কালাম আজাদ, পররাষ্ট্র সচিব মাসুদ বিন মোমেন, বাণিজ্য মন্ত্রণালয়ের সিনিয়র সচিব তপন কান্তি ঘোষ ও কৃষি মন্ত্রণালয়ের সচিব ওয়াহিদা আক্তার বিশেষ অতিথি হিসেবে বক্তব্য রাখেন।
	বিদেশি রাষ্ট্রদূত, দেশের সাবেক রাষ্ট্রদূতদের অংশ নেওয়া সেমিনারে বিআইএসএস’র মহাপরিচালক মেজর জেনারেল আবু বকর সিদ্দিক খান স্বাগত বক্তব্য রাখেন ও গবেষণা পরিচালক ড. মাহফুজ কবিরের মূল প্রবন্ধ উপস্থাপন করেন।
	আলোচনায় অংশ নেন বাংলাদেশ কৃষি বিশ্ববিদ্যালয়ের কৃষি অর্থনীতি ও গ্রামীণ সামাজিক অনুষদের প্রফেসর ড. মোহাম্মদ জাহাঙ্গীর আলম; ঢাকা বিশ্ববিদ্যালয়ের অর্থনীতি বিভাগের সহযোগী অধ্যাপক ড. মোঃ দ্বীন ইসলাম; ঢাকা বিশ্ববিদ্যালয়ের অর্থনীতি বিভাগের অধ্যাপক ড. মুহাম্মদ শাহাদাত হোসেন সিদ্দিকী ও ঢাকা বিশ্ববিদ্যালয়ের আন্তর্জাতিক সম্পর্ক বিভাগের অধ্যাপক ড. রোজানা রশীদ প্রমুখ। 
#

তথ্যবিবরণী                                                                                                  নম্বর : ২৯৮৪

পররাষ্ট্রমন্ত্রীর সঙ্গে জাপানের রাষ্ট্রদূতের সাক্ষাৎ

ঢাকা, ১ ফাল্গুন (১৪ ফেব্রুয়ারি):
	বাংলাদেশে নিযুক্ত জাপানের রাষ্ট্রদূত ইওয়ামা কিমিনোরি (Iwama Kiminori) পররাষ্ট্রমন্ত্রী ড. হাছান মাহ্মুদের সাথে সাক্ষাৎ করেছেন। আজ রাজধানীর সেগুনবাগিচায় পররাষ্ট্র মন্ত্রণালয়ে এ সাক্ষাতে রাষ্ট্রদূত পররাষ্ট্রমন্ত্রী হাছানকে অভিনন্দন জানিয়ে লেখা জাপানের পররাষ্ট্রমন্ত্রী কামিকাওয়া ইয়োকোর (KAMIKAWA Yoko) পত্রটি হস্তান্তর করেন।
	 বৈঠকে বাংলাদেশের উন্নয়নে জাপানের অমূল্য অবদান রয়েছে উল্লেখ করে পররাষ্ট্রমন্ত্রী বলেন, জাতির পিতা বঙ্গবন্ধু শেখ মুজিবুর রহমান জাপানের উন্নয়ন প্রক্রিয়ার প্রতি গভীরভাবে আকৃষ্ট হয়েছিলেন এবং এ দেশের উন্নয়নে তা অনুসরণ করতে চেয়েছিলেন। বঙ্গবন্ধুকন্যা প্রধানমন্ত্রী শেখ হাসিনার সরকার দুই দেশের পারস্পরিক সমৃদ্ধি বৃদ্ধিতে জাপানের সঙ্গে সহযোগিতা জোরদার করতে চায়, জানান মন্ত্রী। 
	রাষ্ট্রদূত ইওয়ামা জানান, তার দেশের সহায়তায় নির্মীয়মাণ মাতারবাড়ী পাওয়ার স্টেশনের প্রথম প্ল্যান্ট নির্মিত হয়েছে, দ্বিতীয় প্ল্যান্ট চলতি বছরেই শেষ হবে। চট্টগ্রাম থেকে মাতারবাড়ি পর্যন্ত সড়ক প্রকল্পও যথাসময়ে শেষ হবে।
	জাপানের সঙ্গে প্রস্তাবিত অর্থনৈতিক অংশীদারিত্ব চুক্তিটি বাংলাদেশ দ্রুত সম্পন্নে আগ্রহী জানিয়ে পররাষ্ট্রমন্ত্রী হাছান রাষ্ট্রদূতকে বলেন, চট্টগ্রামের বঙ্গবন্ধু শেখ মুজিবুর রহমান শিল্প নগরসহ অর্থনৈতিক অঞ্চলে বিনিয়োগ বাড়ানোর ব্যাপক সুযোগ রয়েছে। তিনি নব্বইয়ের দশকে চট্টগ্রামের শাহ আমানত আন্তর্জাতিক বিমানবন্দরের টার্মিনাল-১ নির্মাণে জাপানের সহায়তার কথা উল্লেখ করেন এবং টার্মিনাল-২ নির্মাণেও জাপানকে আহ্বান জানান। 
	বৈঠকে রোহিঙ্গা প্রসঙ্গে মন্ত্রী বলেন, যত তাড়াতাড়ি সম্ভব রোহিঙ্গাদের মিয়ানমারে প্রত্যাবাসনে আমরা জাপানের অব্যাহত সহায়তা কামনা করি এবং রোহিঙ্গাদের জন্য যেখানে আন্তর্জাতিক সহায়তা অনেক কমেছে সেখানে জাপানের অব্যাহত সহায়তার জন্য ধন্যবাদ জানাই।
#

আকরাম/ফয়সল/সায়েম/রফিকুল/জয়নুল/২০২৪/২২১০ ঘণ্টা

তথ্যবিবরণী               							        নম্বর: ২৯৮৩
গণমাধ্যম ও সাংবাদিকতা পেশার জবাবদিহিতায় প্রেস কাউন্সিলের ভূমিকা গুরুত্বপূর্ণ
                                                                -- তথ্য ও সম্প্রচার প্রতিমন্ত্রী
ঢাকা, ১ ফাল্গুন (১৪ ফেব্রুয়ারি):
গণমাধ্যম ও সাংবাদিকতা পেশায় জবাবদিহিতা আনতে বাংলাদেশ প্রেস কাউন্সিলের ভূমিকা অত্যন্ত গুরুত্বপূর্ণ বলে মন্তব্য করেছেন তথ্য ও সম্প্রচার প্রতিমন্ত্রী মোহাম্মদ আলী আরাফাত।
আজ রাজধানীর সার্কিট হাউজ রোডের তথ্য ভবন মিলনায়তনে বাংলাদেশ প্রেস কাউন্সিলের এর ৫০তম প্রতিষ্ঠাবার্ষকী ও বাংলাদেশ প্রেস কাউন্সিল দিবস ২০২৪ উপলক্ষ্যে আয়োজিত শুভেচ্ছা বিনিময় অনুষ্ঠানে প্রধান অতিথির বক্তব্যে এ মন্তব্য করেন প্রতিমন্ত্রী।
বাংলাদেশ প্রেস কাউন্সিলের চেয়ারম্যান বিচারপতি মোঃ নিজামুল হক নাসিমের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন চলচ্চিত্র ও প্রকাশনা অধিদপ্তরের মহাপরিচালক স. ম. গোলাম কিবরিয়া। স্বাগত বক্তব্য প্রদান করেন বাংলাদেশ প্রেস কাউন্সিলের সচিব শ্যামল চন্দ্র কর্মকার। তথ্য ও সম্প্রচার মন্ত্রণালয়ের আওতাধীন দপ্তর-সংস্থার প্রধানগণসহ বিভিন্ন পর্যায়ের কর্মকর্তা-কর্মচারীগণ এ সময় উপস্থিত ছিলেন।
এ সময় প্রতিমন্ত্রী বলেন, গণমাধ্যম ও সাংবাদিকতার মূল কাজ কর্তৃপক্ষ ও সরকারকে জবাবদিহিতায় আনা। সমাজের দর্পণ হিসেবে সমাজের বিভিন্ন অসঙ্গতি, ভালো-মন্দ সবকিছু তুলে ধরা। কিন্তু অন্যান্য পেশার মতো এ পেশার মধ্যেও অনেক ক্ষেত্রে সাংবাদিকতার নামে অপসংবাদিকতা, পেশাদারিত্বের জায়গায় অপেশাদারি মনোভাব দেখা যায়। যারা সমাজের সর্বক্ষেত্রে সবাইকে জবাবদিহির আওতায় আনবেন, সে পেশায়ও কিছুটা জবাবদিহি থাকার প্রয়োজন আছে। সে জায়গায় প্রেস কাউন্সিলের মতো প্রতিষ্ঠানের খুবই গুরুত্বপূর্ণ ভূমিকা আছে।
অধ্যাপক আরাফাত আরো বলেন, যারা পেশাদারিত্বের সাথে দীর্ঘদিন ধরে সাংবাদিকতা করে আসছেন। তারাও চান এ পেশার মধ্যেও একটা স্বচ্ছতা, জবাবদিহিতা এবং এক ধরনের শৃঙ্খলা থাকুক।  তিনি বলেন, সাংবাদিকতাকে অপব্যবহার করে কোনো গোষ্ঠী যাতে ষড়যন্ত্র করতে না পারে সেটা খেয়াল রাখতে হবে। সেখানে প্রেস কাউন্সিলের একটি গুরুত্বপূর্ণ ভূমিকা রয়েছে। তিনি বলেন, প্রেস কাউন্সিল আইন আরো যুগোপযোগী করা প্রয়োজন। সরকারের উদ্দেশ্য গণমাধ্যমকে আরো স্বচ্ছ, সুন্দর এবং শক্তিশালী করা। গণমাধ্যমের স্থান যাতে সংকুচিত না হয়, তথ্যের অবাধ প্রবাহ যাতে নিশ্চিত হয়, গণমাধ্যম ও মত প্রকাশের স্বাধীনতা যাতে আরো উন্মুক্ত হয় সেটিই সরকারের উদ্দেশ্য। তিনি বলেন, প্রধানমন্ত্রী শেখ হাসিনা সাংবাদিকবান্ধব এবং গণমাধ্যমবান্ধব। গত ১৫ বছরে গণমাধ্যমের বিস্তৃতি ঘটেছে এবং এ সময়ে উদারনৈতিক দৃষ্টিভঙ্গি ছিল গণমাধ্যমের ক্ষেত্রে। 
প্রতিমন্ত্রী আরো যোগ করেন, প্রধানমন্ত্রী শেখ হাসিনার নেতৃত্বে আমরা স্মার্ট বাংলাদেশের দিকে এগিয়ে যাচ্ছি। তবে আমাদের মৌলিক জায়গা হচ্ছে এ দেশে গণতন্ত্র থাকতে হবে, মত প্রকাশের স্বাধীনতা থাকতে হবে। এটি আমাদের মুক্তিযুদ্ধের চেতনার অংশ। তবে আমাদের সতর্ক থাকতে হবে, অপতথ্য রোধ করতে গিয়ে গণমাধ্যমের স্বাধীনতার জায়গা যেন সংকুচিত না হয়।
#

তথ্যবিবরণী               								      নম্বর: ২৯৮২
পার্বত্য চট্টগ্রাম চুক্তির ফলেই পাহাড় আজ নিরাপদ
                           -- আবুল হাসানাত আবদুল্লাহ
ঢাকা, ১ ফাল্গুন (১৪ ফেব্রুয়ারি):
পার্বত্য চট্টগ্রাম চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ বলেছেন, পার্বত্য চুক্তির ৭২টি ধারা বাস্তবায়নে প্রধানমন্ত্রী শেখ হাসিনার সরকার নিরলসভাবে কাজ করে যাচ্ছে। পার্বত্য চট্টগ্রাম চুক্তির ফলেই পাহাড় আজ নিরাপদ।
আজ রাজধানীর বেইলি রোডে শেখ হাসিনা পার্বত্য চট্টগ্রাম ঐতিহ্য সংরক্ষণ ও গবেষণা কেন্দ্রে পার্বত্য মেলা-২০২৪ এর উদ্বোধন অনুষ্ঠানে প্রধান অতিথির বক্তব্যে তিনি এসব কথা বলেন।
আবুল হাসানাত আব্দুল্লাহ বলেন, বাংলাদেশ আওয়ামী লীগ সরকার পার্বত্য চট্টগ্রাম শান্তি চুক্তির আলোকে এ অঞ্চলের সার্বিক উন্নয়নের লক্ষ্যে পার্বত্য চট্টগ্রাম বিষয়ক মন্ত্রণালয়, পার্বত্য চট্টগ্রাম আঞ্চলিক পরিষদ ও তিন পার্বত্য জেলা পরিষদ গঠন করেছে। সরকার এ অঞ্চলে শিক্ষা, স্বাস্থ্য, বিদ্যুৎ, অবকাঠামো ও মোবাইল নেটওয়ার্কসহ সকল খাতের উন্নয়নে ব্যাপক কর্মসূচি বাস্তবায়ন করেছে। পার্বত্য জেলাসমূহের নৈসর্গিক সৌন্দর্য সমুন্নত রাখা ও পর্যটন শিল্পের প্রসারেও সরকার বিভিন্ন উদ্যোগ গ্রহণ করেছে। সরকারের সময়োচিত উদ্যোগ গ্রহণের ফলে পার্বত্য জেলাসমূহ আজ কোন পিছিয়ে পড়া জনপদ নয়। দেশের সার্বিক অগ্রযাত্রায় এ অঞ্চলের জনগণ সম-অংশীদার।
সভাপতির বক্তব্যে পার্বত্য চট্টগ্রাম বিষয়ক প্রতিমন্ত্রী কুজেন্দ্র লাল ত্রিপুরা বলেন, প্রধানমন্ত্রী শেখ হাসিনার রাজনৈতিক প্রজ্ঞা, যোগ্য নেতৃত্ব আর ঐকান্তিক প্রচেষ্টার ফলেই পার্বত্য চট্টগ্রাম অঞ্চলে দীর্ঘ দু’যুগ ধরে চলমান পাহাড়ি-বাঙালি রক্তক্ষয়ী সংঘাতের অবসান ঘটে। পার্বত্য চুক্তির ৭২টি ধারার মধ্যে অধিকাংশ বাস্তবায়িত হয়েছে। অবশিষ্ট কিছু ধারা এখনও বাস্তবায়ন হয়নি, যা দ্রুত বাস্তবায়নে আমাদের সরকার নিরলসভাবে কাজ করে যাচ্ছে। 
পার্বত্য প্রতিমন্ত্রী বলেন, পার্বত্য অঞ্চলে বিভিন্ন সম্প্রদায় রয়েছে যারা সংস্কৃতিমনস্ক সৃজনশীল কাজের প্রতি অনুরাগী। এই মেলার মাধ্যমে পার্বত্য অঞ্চলের মানুষের সংস্কৃতি, কৃষ্টি, ইতিহাস, ঐতিহ্য ফুটে ওঠেছে। তিন পার্বত্য জেলায় উৎপাদিত কৃষিপণ্য, হস্তশিল্প, ঐতিহ্যবাহী কোমর তাতেঁ বোনা পণ্য, মৌসুমী ফল, ঐতিহ্যবাহী খাবার মেলার আকর্ষণকে অধিকতর বাড়িয়ে তুলেছে। 
এর আগে প্রধান অতিথি আবুল হাসানাত আবদুল্লাহ ফিতা কেটে, পায়রা ও বেলুন উড়িয়ে অনুষ্ঠানের উদ্বোধন করেন। পরে তিনি অতিথিদের নিয়ে মেলার স্টলসমূহ পরিদর্শন করেন এবং স্টলের কর্মীদের সাথে মতবিনিময় করেন।
পার্বত্য চট্টগ্রাম বিষয়ক প্রতিমন্ত্রী কুজেন্দ্র লাল ত্রিপুরার সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন পার্বত্য চট্টগ্রাম বিষয়ক মন্ত্রণালয় সম্পর্কিত সংসদীয় স্থায়ী কমিটির সভাপতি বীর বাহাদুর উশৈসিং, পরিবেশ, বন ও জলবায়ু পরিবর্তন মন্ত্রণালয় সম্পর্কিত সংসদীয় স্থায়ী কমিটির সভাপতি দীপংকর তালুকদার ও পার্বত্য চট্টগ্রাম বিষয়ক মন্ত্রণালয়ের সচিব মোঃ মশিউর রহমান এনডিসি। 
#

রমজানে নিত্যপণ্যের দাম যাতে না বাড়ে সে বিষয়ে সজাগ সরকার
                                                            -- কৃষিমন্ত্রী

ঢাকা, ১ ফাল্গুন (১৪ ফেব্রুয়ারি):
আজ সচিবালয়ে কৃষিমন্ত্রী ড. মোঃ আব্দুস শহীদের সঙ্গে ইউএস সয়াবিন এক্সপোর্ট কাউন্সিলের চেয়ারম্যান স্ট্যান বর্ন (Stan Born) এর নেতৃত্বে ইউএস কৃষি বিভাগের ৯ সদস্যের প্রতিনিধিদল, ঢাকায় নিযুক্ত মিশরের রাষ্ট্রদূত ওমর মহি এলদিন আহমেদ ফাহমি (Omar Mohie Eldin Ahmed Fahmy)  ও কানাডার রাষ্ট্রদূত লিলি নিকোলস (Lilly Nicholls) পৃথক বৈঠক করেছেন। এ সময় কৃষি মন্ত্রণালয়ের যুগ্মসচিব মোঃ মাহমুদুর রহমান উপস্থিত ছিলেন। বৈঠকে কৃষিখাতে পারস্পরিক সহযোগিতা বৃদ্ধি এবং কৃষি গবেষণা জোরদার ও প্রযুক্তি বিনিময় প্রভৃতি বিষয়ে একসঙ্গে কাজ করার ওপর গুরুত্বারোপ করা হয়।
বৈঠক মিশরের রাষ্ট্রদূত ওমর মহি এলদিন আহমেদ ফাহমি মিশরে পাটের চাষ পুনরায় শুরু করতে বাংলাদেশের সহযোগিতা কামনা করেন। তিনি বলেন, একসময় মিশরে পাটের চাষ হতো, এখন হয় না। বর্তমানে মিশরে পাট প্রক্রিয়াজাতকরণের ভালো ইন্ডাস্ট্রি রয়েছে। মিশর পাটের চাষ পুনরায় শুরু করতে চায়। এক্ষেত্রে জাত, বীজ ও প্রযুক্তিগত বিষয়ে বাংলাদেশের সহযোগিতা প্রয়োজন।
 	মিশরের প্রস্তাবটি প্রক্রিয়াধীন রয়েছে জানিয়ে কৃষিমন্ত্রী বলেন, এ বিষয়ে জয়েন্ট ওয়ার্কিং গ্রুপ গঠন করা হবে। মিশর ও বাংলাদেশের মধ্যে তুলা উৎপাদনে সহযোগিতার জন্য একটি সমঝোতা স্মারক রয়েছে। সেটিকে কাজে লাগিয়ে তুলা উৎপাদনে সহযোগিতার জন্য মিশরকে অনুরোধ করেন মন্ত্রী।
কানাডার রাষ্ট্রদূতের সঙ্গে বৈঠকে বাংলাদেশ থেকে আম, কাঁঠালসহ শাকসবজি নেওয়ার অনুরোধ করেন কৃষিমন্ত্রী। এছাড়া, কৃষিতে আধুনিক প্রযুক্তি বিশেষ করে ড্রোনের ব্যবহার, এগ্রো-প্রসেসিং, পোস্ট হার্ভেস্ট ব্যবস্থাপনা, কোল্ড স্টোরেজ স্থাপন প্রভৃতি বিষয়ে কানাডার সহযোগিতা কামনা করেন তিনি।
এসব বিষয়ে সক্রিয় সহযোগিতার আশ্বাস দেন কানাডার রাষ্ট্রদূত লিলি নিকোলস। বাংলাদেশের কৃষিকে আরো বেশি রপ্তানিমুখী করা এবং কৃষি প্রক্রিয়াজাত করে আম, আনারস প্রভৃতির জুস রপ্তানি করা যেতে পারে বলে জানান তিনি। কানাডার ট্রেড ফ্যাসিলিটেশন অর্গানাইজেশন (টিএফও) এর সঙ্গে বাংলাদেশের ব্যবসায়ীদের সংযোগ ঘটানোর বিষয়েও উদ্যোগ নিবেন বলে জানান তিনি।  
ইউএস কৃষি বিভাগের প্রতিনিধিদল বৈঠকে বাংলাদেশে সয়াবিন রপ্তানি এবং কৃষি প্রক্রিয়াজাতে বাংলাদেশকে সহযোগিতার আগ্রহ ব্যক্ত করেন।
পরে সাংবাদিকদের সঙ্গে মতবিনিময়কালে মন্ত্রী বলেন, বাজার ব্যবস্থাপনায় সরকার খুব গুরুত্ব দিচ্ছে। মজুতদারদের বিরুদ্ধে এবার খুবই সতর্ক সরকার। কোনোভাবেই পণ্য মজুত করে ভোক্তাদের কৃত্রিম সংকটে ফেলতে দেয়া হবে না। রমজান মাসে জিনিসপত্রের দাম যাতে না বাড়ে- এ বিষয়ে সরকার খুব সজাগে আছে। সম্প্রতি খাদ্য, বাণিজ্য ও কৃষি মন্ত্রণালয়ের সভা হয়েছে, যখনই প্রয়োজন হবে আবার সভা করা হবে। প্রয়োজনে অন্যান্য মন্ত্রণালয়ের সঙ্গেও সভা করা হবে।
ছোট ব্যবসায়ীরা যাতে বিপদে না পড়ে সেটা কঠোরভাবে নজরদারি করা হচ্ছে বলেও এ সময় জানান মন্ত্রী। এছাড়া, শিগগিরই পেঁয়াজ ও আলুর দাম আরো কমে আসবে বলে জানান তিনি।
#

শীঘ্রই বাজার ব্যবস্থাপনায় পরিবর্তন আসবে
                               -- বাণিজ্য প্রতিমন্ত্রী

ঢাকা, ১ ফাল্গুন (১৪ ফেব্রুয়ারি):

পর্যাপ্ত পণ্যের সরবরাহের মাধ্যমে বাজার ব্যবস্থাপনাকে শক্তিশালী করা হবে। বাজার ব্যবস্থাপনা পরিবর্তন করতে অনেক উদ্যোগ নেয়া হয়েছে। এর ফলে শীঘ্রই বাজার ব্যবস্থাপনায় অনেক পরিবর্তন আসবে। 

আজ ঢাকায় মেট্রোপলিটন চেম্বার অভ্‌ কমার্স অ্যান্ড ইন্ডাস্ট্রি (এমসিসিআই) আয়োজিত প্রথম ত্রৈমাসিক মধ্যাহ্নভোজ সভায় প্রধান অতিথির বক্তব্যে বাণিজ্য প্রতিমন্ত্রী আহসানুল ইসলাম (টিটু) এসব কথা বলেন।

টিসিবি’র কথা উল্লেখ করে প্রতিমন্ত্রী বলেন, টিসিবি প্রতিষ্ঠা করেছিলেন বঙ্গবন্ধু শেখ মুজিবুর রহমান। বর্তমানে আমরা টিসিবি’র মাধ্যমে প্রতিমাসে একবার এক কোটি পরিবারকে নিত্যপ্রয়োজনীয় পণ্য দিচ্ছি। রমজান মাসে সেটা দু’বার দেয়ার চেষ্টা করা হচ্ছে।

প্রধানমন্ত্রী শেখ হাসিনা ‘হস্তশিল্পকে’ বর্ষপণ্য ঘোষণা করেছেন উল্লেখ করে টিটু বলেন, বিশ্বের বিভিন্ন দেশে আগামী বছর পহেলা বৈশাখে মেলার মাধ্যমে হস্তশিল্পকে তুলে ধরতে কাজ চলছে। রপ্তানি পণ্যে বৈচিত্র্য আনতে হস্তশিল্পকে মেলার মাধ্যমে তুলে ধরা উচিত। তাই এর সাথে সংশ্লিষ্ট সকলকে নিয়ে একযোগে কাজ করবে সরকার।

এমসিসিআই সভাপতি কামরান তানভিরুর রহমানের সভাপতিত্বে সভায় দেশের শীর্ষস্থানীয় শিল্পপ্রতিষ্ঠান প্রাণ-আরএফএল গ্রুপের চেয়ারম্যান ও সিইও আহসান খান চৌধুরী, প্রাণ-আরএফএল গ্রুপের পরিচালক উজমা চৌধুরী, মেঘনা গ্রুপের চেয়ারম্যান মোস্তফা কামাল, এমসিসিআইএ’র সিনিয়র ভাইস প্রেসিডেন্ট হাবিবুল্লাহ এন করিম, এমসিসিআইএ’র সাবেক সভাপতি ব্যারিস্টার নিহাদ কবিরসহ দেশের শীর্ষ ব্যবসায়ী নেতৃবৃন্দ উপস্থিত ছিলেন।

#

নারী উদ্যোক্তা সাধন প্রকল্পটি পর্যায়ক্রমে প্রতিটি উপজেলায় নিয়ে যাওয়া হবে
                                                -- মহিলা ও শিশু বিষয়ক প্রতিমন্ত্রী

ঢাকা, ১ ফাল্গুন (১৪ ফেব্রুয়ারি):

মহিলা ও শিশু বিষয়ক প্রতিমন্ত্রী সিমিন হোসেন (রিমি) বলেছেন, তৃণমূল পর্যায়ে অর্থনৈতিক ক্ষমতায়নের লক্ষ্যে নারী উদ্যোক্তা সাধন প্রকল্পটি পর্যায়ক্রমে প্রতিটি উপজেলায় নিয়ে যাওয়া হবে।

আজ রাজধানীর বেইলি রোডে জাতীয় মহিলা সংস্থার সভাকক্ষে প্রতিষ্ঠানটির কর্মকর্তা-কর্মচারীদের সাথে মতবিনিময় সভা এবং বঙ্গবন্ধু বাতিঘর পাঠাগার উদ্বোধন অনুষ্ঠানে প্রধান অতিথির বক্তব্যে প্রতিমন্ত্রী এ কথা বলেন।

প্রতিমন্ত্রী বলেন, সমাজের পিছিয়ে পড়া নারীদের অর্থনৈতিক কাঠামোর মধ্যে আনতে প্রশিক্ষণ আরো বৃদ্ধি করতে হবে। বিভিন্ন প্রশিক্ষণ প্রদানের মাধ্যমে নারীদেরকে অর্থনৈতিকভাবে স্বাবলম্বী করতে হবে। তিনি বলেন, নারীদের পিছিয়ে রেখে কখনোই টেকসই উন্নয়ন লক্ষ্যমাত্রা অর্জন সম্ভব হবে না। নারী পুরুষের সমান প্রচেষ্টার মাধ্যমে একটি সুখী সমৃদ্ধ সোনার বাংলাদেশ গড়ে তুলতে হবে।

সিমিন হোসেন বলেন, নতুন নতুন বিষয় প্রশিক্ষণে অন্তর্ভুক্ত করতে হবে। সকল শ্রেণি-পেশার মানুষের সমষ্টিগত প্রচেষ্টায় নারীদের এগিয়ে নিতে হবে। তিনি নারীদের গৃহস্থালি কাজের পাশাপাশি অর্থনৈতিক কাজে অংশগ্রহণের আহ্বান জানান।

প্রতিমন্ত্রী এ সময় জাতীয় মহিলা সংস্থার বঙ্গবন্ধু কর্নার, হেল্প ডেক্স, নারী নির্যাতন সেল, চারুলতা বিপণন সেল, শিশু দিবস যত্ন কেন্দ্র পরিদর্শন করেন।

উল্লেখ্য, ৬৪টি জেলা ও ৫০টি উপজেলায় জাতীয় মহিলা সংস্থার কার্যক্রম পরিচালিত হচ্ছে। এই সংস্থাটি ক্ষুদ্র ঋণ কার্যক্রম, সেলাই প্রশিক্ষণ, আইন সেলের মাধ্যমে আইনি সহায়তা প্রদান, কর্মজীবী মহিলা হোস্টেল, তথ্য আপা ইত্যাদি কার্যক্রমের মাধ্যমে দেশের নারীদের এগিয়ে নিতে কাজ করে যাচ্ছে।

#

ভালো মানের ডাক্তার বাড়ানোর ওপর গুরুত্ব দিচ্ছে সরকার
                                                      --- স্বাস্থ্যমন্ত্রী

ঢাকা, ১ ফাল্গুন (১৪ ফেব্রুয়ারি):
	স্বাস্থ্য ও পরিবার কল্যাণ মন্ত্রী ডা. সামন্ত লাল সেন বলেছেন, শিক্ষার্থীদের ডাক্তার হওয়া যতটা জরুরি তার চেয়ে বেশি জরুরি ও গুরুতপূর্ণ হচ্ছে সৎ ও আদর্শবান মানুষ হওয়া, ভালো ডাক্তার হওয়া।
	মন্ত্রী আজ ঢাকা মেডিকেল কলেজ হাসপাতাল পূজা কমিটি কর্তৃক সরস্বতী পূজা উপলক্ষ্যে আয়োজিত অনুষ্ঠানে প্রধান অতিথির বক্তৃতায় এসব কথা বলেন।
	ঢাকা মেডিকেল কলেজে অধ্যয়নরত শিক্ষার্থীদের উদ্দেশ্যে মন্ত্রী বলেন, দেশের লাখ লাখ অসহায় মানুষ তোমাদের মুখের দিকে তাকিয়ে আছে। চিকিৎসা নিতে আসা রোগীরাই জানে ডাক্তারের গুরুত্ব কতটুকু। তাই স্বাস্থ্যসেবার মান বৃদ্ধির লক্ষ্যে ডাক্তারদের সংখ্যা বাড়ানোর চেয়ে ভালো মানুষ ও ভালো মানের ডাক্তার বাড়ানোর ওপর গুরুত্ব দিচ্ছে সরকার।
	পরে মন্ত্রী রাজধানীর শেখ হাসিনা জাতীয় বার্ন এন্ড প্লাস্টিক সার্জারি ইনস্টিটিউটে চিকিৎসাধীন ঢাকার কদমতলিতে সিলিন্ডার গ্যাসের চুলা বিস্ফোরণে দগ্ধ ৩ জন রোগীকে দেখতে যান এবং তাদের চিকিৎসার খোঁজ- খবর নেন। দগ্ধ তিনজন রোগীর তপু এবং বনমালী বর্তমানে ঢাকা মেডিকেল কলেজ হাসপাতালে এবং অপর একজন বিনা রানী দাস শেখ হাসিনা জাতীয় বার্ন এন্ড প্লাস্টিক সার্জারি ইনস্টিটিউটের আইসিইউতে ভর্তি আছে। তারা সবাই একই পরিবারের সদস্য।
#

সামাজিক যোগাযোগ মাধ্যমকে জবাবদিহিতায় আনার ব্যাপারে
সাংবাদিকদের দাবির সঙ্গে একমত তথ্য ও সম্প্রচার প্রতিমন্ত্রী

ঢাকা, ১ ফাল্গুন (১৪ ফেব্রুয়ারি):
সামাজিক যোগাযোগ মাধ্যমকে একটি নীতি ও জবাবদিহিতার আওতায় আনার জন্য সাংবাদিকদের দাবির সঙ্গে একমত পোষণ করেছেন তথ্য ও সম্প্রচার প্রতিমন্ত্রী মোহাম্মদ আলী আরাফাত। এ বিষয়ে সাংবাদিক ও অন্যান্য অংশীজনদের সঙ্গে কথা বলে পদক্ষেপ নেয়া হবে বলেও জানান তিনি।
আজ সচিবালয়ে তথ্য ও সম্প্রচার মন্ত্রণালয়ের সভাকক্ষে ব্রডকাস্ট জার্নালিস্ট সেন্টার (বিজেসি) নেতৃবৃন্দের সঙ্গে বৈঠকে প্রতিমন্ত্রী এসব কথা বলেন।
প্রতিমন্ত্রী বলেন, যেহেতু সাংবাদিকরা ইউটিউব ও ফেসবুকসহ সকল সামাজিক যোগাযোগ মাধ্যমকে একটি নীতি ও জবাবদিহিতার আওতায় আনার প্রয়োজনীয়তার ওপর জোর দিয়েছেন, আমি তথ্য ও সম্প্রচার প্রতিমন্ত্রী হিসেবে এই দাবির সঙ্গে একমত এবং সাংবাদিকদের সঙ্গে আলোচনা করে তা পূরণ করার চেষ্টা করব।
বিভিন্ন সাংবাদিক সংগঠনের সঙ্গে বৈঠকের প্রসঙ্গ টেনে অধ্যাপক আরাফাত এ সময় বলেন, সাংবাদিকদের যোগ্যতা ও গুণগতমান নির্ধারণে একটি নীতিমালা প্রণয়নের জন্য আরেকটি প্রস্তাব সাংবাদিকদের বিভিন্ন সংগঠন থেকে পেয়েছি। গণমাধ্যমে শৃঙ্খলা আনতে সাংবাদিকদের যোগ্যতা নির্ধারণে নীতিমালা সংশ্লিষ্টদের সঙ্গে কথা বলে প্রণয়ন করা হবে।
তিনি বলেন, প্রধানমন্ত্রী শেখ হাসিনার সরকার গত ১৫ বছরে গণমাধ্যমের বিস্তৃতির জন্য উদারপন্থা দেখিয়েছে। আমরা গণমাধ্যমকে পূর্ণ স্বাধীনতা ভোগ করতে দিচ্ছি। বিদ্যমান আইন উপেক্ষা করে সম্প্রচার বা ইন্টারনেট সেবা প্রদানে যারা অনিয়মের সঙ্গে জড়িত তাদের বিরুদ্ধে আইনগত ব্যবস্থা নেওয়া হবে বলেও তিনি জানান।
গণমাধ্যমে হঠাৎ ছাঁটাইয়ের বিরুদ্ধে পদক্ষেপ নিতে সাংবাদিকদের আহ্বানে সাড়া দিয়ে প্রতিমন্ত্রী বলেন, এটা সর্বজনীন মানবাধিকার সনদের লঙ্ঘন। আমি দাপ্তরিক নির্দেশনা জারি করবো যাতে কোনো প্রতিষ্ঠান স্বল্প নোটিশে সাংবাদিকদের বরখাস্ত করতে না পারে। কাউকে ছাঁটাই করার নোটিশ কমপক্ষে তিন মাস আগে পরিবেশন করতে হবে। একইভাবে, সাংবাদিকরা যদি পদত্যাগ করতে চান, তাদেরও একটি নির্দিষ্ট সময়ের আগে, যেমন দুই-তিন মাস আগে কর্তৃপক্ষকে জানাতে হবে। সাংবাদিকদের দাবি পূরণে এ সময় তাদের সহযোগিতা চেয়েছেন প্রতিমন্ত্রী।
সভায় অন্যদের মধ্যে উপস্থিত ছিলেন বিজেসি চেয়ারম্যান রেজোয়ানুল হক রাজা, সদস্য সচিব শাকিল আহমেদ, কোষাধ্যক্ষ মানস ঘোষ, ট্রাস্টি বোর্ডের সদস্য সৈয়দ ইশতিয়াক রেজা প্রমুখ।

#

ইফতেখার/ফয়সল/সায়েম/শফি/রফিকুল/রেজাউল/২০২৪/১৯০৮ ঘণ্টা


তথ্যবিবরণী                                                                                                        নম্বর : ২৯৭৬


বাঙালির ঐতিহ্য ও সংস্কৃতিকে নষ্ট করার ষড়যন্ত্র সহ্য করা হবে না
                                                                 --- স্বাস্থ্যমন্ত্রী

ঢাকা, ১ ফাল্গুন (১৪ ফেব্রুয়ারি):
	স্বাস্থ্য ও পরিবার কল্যাণ মন্ত্রী ডা. সামন্ত লাল সেন বলেছেন, একটা সময় ছিল দেশে ধর্ম নিয়ে কেউ বাড়াবাড়ি করতো না। হিন্দু মুসলমান সবাই দলবেঁধে একে অপরের ধর্মীয় উৎসবে অংশ নিতো। 
	তিনি বলেন, হঠাৎ করে বাংলাদেশের সুন্দর সম্প্রীতির সংস্কৃতিতে একটি বিশেষ গোষ্ঠী বিভেদ আনার চেষ্টা করছে। কিন্তু আমাদের বর্তমান প্রধানমন্ত্রী শেখ হাসিনা একটি কথা বারবার করে বলেন, আমিও বলছি, ধর্ম যার যার উৎসব সবার। আবহমানকাল ধরে চলে আসা বাঙালি ঐতিহ্য ও সম্প্রীতির সংস্কৃতিকে নষ্ট করার ষড়যন্ত্র সহ্য করা হবে না।
	মন্ত্রী আজ রাজধানীর বাসাবোর রাজারবাগ এলাকায় বরদেশ্বরী কালীমাতা মন্দির পূজা কমিটি কর্তৃক আয়োজিত স্থানীয় কৃতি শিক্ষার্থীদের সম্মাননা ও ক্রেস্ট প্রদান অনুষ্ঠানে প্রধান অতিথির বক্তব্যে এসব কথা বলেন। 
	অনুষ্ঠানে সভাপতিত্ব করেন বরদেশ্বরী কালীমাতা পূজা কমিটির সভাপতি এবং সবুজবাগ থানা আওয়ামী লীগের সাধারণ সম্পাদক ও ৫ নং ওয়ার্ড কাউন্সিলর চিত্তরঞ্জন দাস। অনুষ্ঠানে বিশেষ অতিথি হিসেবে উপস্থিত ছিলেন বাংলাদেশ আওয়ামী লীগের সাংগঠনিক সম্পাদক সুজিত রায় নন্দী।
	এর আগে মন্ত্রী শেখ হাসিনা জাতীয় বার্ন এন্ড প্লাস্টিক সার্জারি ইনস্টিটিউটের পূজামণ্ডপ পরিদর্শন করেন। পরে তিনি রাজধানীর মিন্টো রোডস্থ অফিসার্স ক্লাব পূজামণ্ডপ পরিদর্শন করেন ও উপস্থিত সবার সাথে কথা বলেন। 
#

মাইদুল/ফয়সল/সায়েম/রফিকুল/জয়নুল/২০২৪/২০১০ ঘণ্টা


তথ্যবিবরণী                                                                                                     নম্বর: ২৯৭৫


টেলিটকের কাছে ৫ হাজার ৩ শত কোটি টাকা পাওনা
আদায়ে বিটিআরসিকে টেলিযোগাযোগ প্রতিমন্ত্রীর নির্দেশ

ঢাকা, ১ ফাল্গুন (১৪ ফেব্রুয়ারি) :
	 টেলিটক বাংলাদেশ লিমিটেডের কাছে তরঙ্গ বরাদ্দ বাবদ ৫ হাজার ৩ শত কোটি টাকা পাওনা  আদায়ের জন্য বিটিআরসিকে নির্দেশনা প্রদান করেছেন ডাক, টেলিযোগাযোগ ও তথ্যপ্রযুক্তি প্রতিমন্ত্রী জুনাইদ আহমেদ পলক।
	প্রতিমন্ত্রী আজ বিটিআরসিতে আয়োজিত স্মার্ট বাংলাদেশ বাস্তবায়নে বিটিআরসি’র প্রস্তুতি বিষয়ক এক পর্যালোচনা বৈঠকে এ নির্দেশ প্রদান করেন। বৈঠকে টেলিটকের কাছে তরঙ্গ বরাদ্দ বাবদ বিটিআরসি’র পাওনা বকেয়ার চিত্র তুলে ধরলে মন্ত্রী এ নির্দেশনা প্রদান করেন।
	 বৈঠকে জুনাইদ আহমেদ পলক, টেলিটককে মানুষের আকাক্সক্ষার উপযোগী করে গড়ে তুলতে  টেলিটকের নেটওয়ার্ক সম্প্রসারণে বাংলালিংক ও রবির সাথে একটিভ শেয়ার কার্যকর করার নির্দেশনা প্রদান করেন। এতে বিটিএসে (বেস টাওয়ার স্টেশন) বিরাট অংকের টাকা বিনিয়োগ ছাড়াই টেলিটক গ্রাহকরা রবি ও বাংলালিংকের বিস্তৃত নেটওয়ার্ক ব্যবহারের সুযোগ পাবেন।
	অনুষ্ঠানে বিটিআরসি’র চেয়ারম্যান ইঞ্জিনিয়ার মোঃ মহিউদ্দিন আহমেদ, কমিশনার ও মহাপরিচালকগণ উপস্থিত ছিলেন।
	অনুষ্ঠানে স্মার্ট উপস্থাপনার মাধ্যমে বিটিআরসি’র বিভিন্ন কার্যক্রম উপস্থাপন করা হয়।
#

 শেফায়েত/ফয়সল/সায়েম/রফিকুল/জয়নুল/২০২৪/১৯০০ ঘণ্টা


তথ্যবিবরণী                                                                                                           নম্বর: ২৯৭৪

পোশাক রপ্তানিতে বাংলাদেশ একজন মোড়লের ওপর নির্ভরশীল নয়
                                                           --- বস্ত্র ও পাট মন্ত্রী
ঢাকা, ১ ফাল্গুন (১৪ ফেব্রুয়ারি):
	বাংলাদেশের বস্ত্রখাত এখন আর একজন মোড়লের ওপর নির্ভরশীল নয়। বিশ্ববাজারে আমরা প্রতিযোগিতা করে বাজার তৈরি করছি, বিশ্ববাজার আমরা দখল করেছি বলে জানিয়েছেন বস্ত্র ও পাট মন্ত্রী জাহাঙ্গীর কবির নানক।
 	আজ সচিবালয়ে পোশাক শিল্পসংশ্লিষ্ট বিভিন্ন বিষয়ে বিজিএমইএ’র পরিচালনা পর্ষদের সঙ্গে মতবিনিময় সভায় সাংবাদিকদের প্রশ্নের জবাবে মন্ত্রী এ কথা বলেন। এ সময় বস্ত্র ও পাট মন্ত্রণালয়ের সচিব মোঃ আব্দুর রউফ, তৈরি পোশাকশিল্প মালিকদের সংগঠন বিজিএমইএ’র সভাপতি ফারুক হাসানসহ অন্যান্য নেতারা উপস্থিত ছিলেন।
	শ্রমিক অসন্তোষের বিষয়ে মন্ত্রী বলেন, গার্মেন্টস্ কর্মীদের বেতন কত ছিল, আজকে তাদের কত বেতন। বর্তমান সরকার তাদের বেতন অনেক বাড়িয়েছে কিন্তু কেউ কেউ ষড়যন্ত্রের অংশ হিসেবে গার্মেন্টস্ শিল্পকে ব্যবহার করতে চায়। কেউ কেউ অসন্তোষ সৃষ্টি করে আমাদের দেশের পণ্য উৎপাদনকে ব্যাহত করে এ শিল্পবাজারটিকে অন্যত্র নিয়ে যাওয়ার ষড়যন্ত্র করছে। তিনি বলেন, যেখানে শ্রমিক আছে, কর্মী আছে, কর্মচারী আছে সেখানে দেনদরবার থাকবেই। কাজেই দেনদরবারের মধ্য দিয়েই আমাদের চলতে হবে। সবাইকেই একটি উইন-উইন অবস্থার মধ্য দিয়ে চলতে হবে।
	মন্ত্রী বলেন, প্রধানমন্ত্রী শেখ হাসিনা ডিজিটাল বাংলাদেশ প্রতিষ্ঠায় সাফল্যের পর স্মার্ট বাংলাদেশ প্রতিষ্ঠার লক্ষ্য নিয়ে যে নবযাত্রা করেছেন সেই নবযাত্রায় আমরা সবাই মিলে একসাথে যোদ্ধা হিসেবে কাজ করবো। যেকোনো জাতীয় ও আন্তর্জাতিক পরিবেশ পরিস্থিতি মোকাবিলার জন্য আমরা সবাই বিগত দিনে ঐক্যবদ্ধ ছিলাম, আছি এবং থাকবো। তিনি বলেন, বিজিএমই’র সাথে সম্পর্ক অনেক পুরনো। এই শিল্পে যখনই সংকট তৈরি হয়েছে আমি প্রধানমন্ত্রীর নির্দেশে তাদের পাশে গিয়ে দাঁড়িয়েছি। 
	এ সময় ভারত ভৌগোলিক নির্দেশক (জিআই) সনদ নিলেও টাঙ্গাইল শাড়ি আমাদের ছিল, আছে ও থাকবে বলে মন্তব্য করেন পাটমন্ত্রী। এজন্য আন্তর্জাতিক পর্যায়ে যাওয়াসহ যা যা করা দরকার তা করা হবে বলেও জানান তিনি।
#

 সৈকত/ফয়সল/সায়েম/রফিকুল/জয়নুল/২০২৪/২০৩০ ঘণ্টা

তথ্যবিবরণী                                                                                                      নম্বর: ২৯৭৩


অসাম্প্রদায়িকতাই হচ্ছে উন্নত ও স্মার্ট বাংলাদেশের ভিত্তি
                                        --- স্থানীয় সরকার মন্ত্রী

ঢাকা, ১ ফাল্গুন (১৪ ফেব্রুয়ারি):
	স্থানীয় সরকার, পল্লী উন্নয়ন ও সমবায় মন্ত্রী মোঃ তাজুল ইসলাম বলেছেন, জাতির পিতা বঙ্গবন্ধু শেখ মুজিবুর রহমান অসাম্প্রদায়িক বাংলাদেশ গড়ার লক্ষ্য নিয়ে বাঙালি জাতিকে স্বাধীনতার জন্য ঐক্যবদ্ধ করেছিলেন। অসাম্প্রদায়িকতাই ছিল ১৯৭১ সালের মহান স্বাধীনতা যুদ্ধের অন্যতম চেতনা যা প্রধানমন্ত্রী শেখ হাসিনার উন্নত ও স্মার্ট বাংলাদেশের ভিত্তি।
	মন্ত্রী আজ ঢাকা অফিসার্স ক্লাবে সরস্বতী পূজা উদ্যাপন উপলক্ষ্যে আয়োজিত অনুষ্ঠানে প্রধান অতিথির বক্তব্যে এ কথা বলেন। 
	‘ধর্ম যার যার, উৎসব সবার’ এ কথা উদ্ধৃত করে মন্ত্রী বলেন, বাংলাদেশে সকল ধর্মের মানুষের সমান অধিকার রয়েছে। তিনি বলেন, একটি দেশে বিভিন্ন ধর্মাবলম্বী মানুষ বসবাস করবে। সেখানে যদি আমরা ধর্মীয় বিভক্তি সৃষ্টি করি এবং বাড়াবাড়ি করি তাহলে পৃথিবীর কোনো দেশেই বিভিন্ন ধর্মের লোকেরা একত্রে বসবাস করতে পারবে না। মোঃ তাজুল ইসলাম বলেন, বাংলাদেশে মুসলমান, হিন্দু, বৌদ্ধ ও খ্রিস্টানসহ সব ধর্মের মানুষরাই স¦াধীনভাবে তাদের ধর্মীয় আচার ও অনুষ্ঠানগুলো পালন করছেন। এই আদর্শ ও বিশ্বাস নিয়ে বাংলাদেশের যাত্রা আরম্ভ হয় বঙ্গবন্ধু শেখ মুজিবুর রহমানের নেতৃত্বে। জাতির পিতার সুযোগ্য কন্যা প্রধানমন্ত্রী শেখ হাসিনা বঙ্গবন্ধুর স্বপ্ন পূরণের জন্য আন্তরিকভাবে কাজ করে যাচ্ছেন।
	অনুষ্ঠানে বিশেষ অতিথি হিসেবে উপস্থিত ছিলেন স্বাস্থ্য মন্ত্রী ডাঃ সামন্ত লাল সেন ও খাদ্য মন্ত্রী সাধন চন্দ্র মজুমদার। মন্ত্রিপরিষদ সচিব মোঃ মাহবুব হোসেনের সভাপতিত্বে এতে সম্মানিত অতিথি হিসেবে উপস্থিত ছিলেন ভারতের রাষ্ট্রদূত Pranay Verma, নেপালের রাষ্ট্রদূত Ghanshyam Bhandari ও ভুটানের রাষ্ট্রদূত Rinchen Kuentsyl ।
#

 Assam Chief Minister Himanta Biswa Sarma congratulated Sheikh Hasina
 on assuming office as Prime Minister for fourth consecutive term

New Delhi, 14 February:  
 	Assam Chief Minister Himanta Biswa Sarma has congratulated Bangladesh Prime Minister Sheikh Hasina on behalf of himself and the people of Assam on her party’s resounding victory in the recently concluded election and for assuming office as Prime Minister for the fourth consecutive term.
	The Chief Minister conveyed the congratulations through Md. Mustafizur Rahman, Bangladesh High Commissioner to India when the latter paid a courtesy call on him at the Assam Assembly Secretariat yesterday afternoon.
	Chief Minister Sarma emphasized the establishment of an economic corridor connecting Bangladesh and Northeast India to accelerate the prosperity, development and growth of the region. He highlighted the various ongoing projects and investment of Japan in Northeast India and discussed the potential of Matarbari deep sea port to create an industrial value chain in the region with the cooperation of Japan.
	Highlighting the excellent bilateral relations existing between the two countries, the High Commissioner said that, as a friend and next-door neighbour, Bangladesh wants to continue to contribute to the peace, stability and development of the north-eastern states of India. He stressed on expanding trade with these states, increasing road, rail and maritime connectivity and strengthening people-to-people contacts.
	The High Commissioner of Bangladesh requested the Chief Minister to resume Dhaka-Guwahati flights, reopen a few Integrated Check Posts and make those functional, and open a Foreigners Regional Registration Office (FRRO) in Guwahati to facilitate visa extension for Bangladeshi nationals visiting Northeast India.
	Chief Minister Sarma expressed interest in visiting Bangladesh at an opportune time.
	Prior to his visit to Assam, High Commissioner Rahman attended the fourth edition of the India-Japan Intellectual Conclave held in Shillong, Meghalaya at the invitation of Asian Confluence.
#
Shaban/Faisal/Sayeam/Rafiqul/Joynul/2024/1740 hour

কোভিড-১৯ সংক্রান্ত র্সবশেষ প্রতিবেদন

ঢাকা, ১ ফাল্গুন (১৪ ফেব্রুয়ারি):
স্বাস্থ্য অধিদপ্তরের তথ্যানুযায়ী মঙ্গলবার সকাল ৮টা থেকে আজ বুধবার সকাল ৮টা পর্যন্ত ২৪ ঘণ্টায় দেশে ৩৮ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ৮ দশমিক ৬৬ শতাংশ। এ সময় ৪৩৯ জনের নমুনা পরীক্ষা করা হয়েছে।
গত ২৪ ঘণ্টায় কোভিড-১৯ আক্রান্ত হয়ে কেউ মারা যায়নি। এ পর্যন্ত ২৯ হাজার ৪৮৪ জন করোনায় মৃত্যুবরণ করেছেন। করোনা ভাইরাসে আক্রান্তদের মধ্যে এখন পর্যন্ত সুস্থ হয়েছেন ২০ লাখ ১৪ হাজার ৮৯৮ জন।
#

‍‍‍তামাকমুক্ত বাংলাদেশ বাস্তবায়নে তরুণ প্রজন্মকে এগিয়ে আসতে হবে
                                                            -ত্রাণ প্রতিমন্ত্রী

ঢাকা, ১ ফাল্গুন (১৪ ফেব্রুয়ারি):

প্রধানমন্ত্রী শেখ হাসিনার ঘোষণা অনুযায়ী তামাকমুক্ত বাংলাদেশ বাস্তবায়নে তরুণ প্রজন্মকে এগিয়ে আসতে হবে বলে মন্তব্য করেছেন দুর্যোগ ব্যবস্থাপনা ও ত্রাণ প্রতিমন্ত্রী মোঃ মহিববুর রহমান। তিনি বলেন, সমৃদ্ধ এবং স্মার্ট বাংলাদেশ গড়ার প্রত্যয়ে তরুণ প্রজন্মকে ধূমপান থেকে দূরে থাকতে হবে। 

রাজধানীর সিরডাপ মিলনায়তনে ‘ইয়ুথ কনফারেন্স ফর টোব্যাকো ফ্রি বাংলাদেশ’ শীর্ষক আলোচনা সভায় প্রধান অতিথির বক্তব্যে তিনি এ কথা বলেন। 

প্রতিমন্ত্রী বলেন, ২০৪১ সালে বাংলাদেশ হবে উন্নত-সমৃদ্ধ দেশ। উন্নত দেশের নাগরিক হিসেবে, আজকের তরুণদেরকে অবশ্যই স্বাস্থ্য সচেতন হতে হবে। সেক্ষেত্রে তরুণদের অংশগ্রহণে তামাক ও মাদক বিরোধী প্রচারণাকে আরো জোরদার করতে হবে এবং নিজেদেরকে দক্ষ এবং যোগ্য হিসেবে গড়ে    তুলতে হবে। 
     
এ সময় প্রাথমিক ও গণশিক্ষা মন্ত্রণালয় সম্পর্কিত সংসদীয় স্থায়ী কমিটির সভাপতি             মোঃ আফতাব উদ্দিন সরকার ও অধ্যাপক ডাঃ মোঃ আব্দুল আজিজ এমপি উপস্থিত ছিলেন।

#

‍‍‍‍‍‍‍‍‍ত্রাণ প্রতিমন্ত্রীর সাথে ফ্রান্স ও ইউরোপীয় ইউনিয়নের রাষ্ট্রদূতের সাক্ষাৎ

ঢাকা, ১ ফাল্গুন (১৪ ফেব্রুয়ারি):

‍‍‍‍‍‍‍‍‍‍‍‍‍‍	দুর্যোগ ব্যবস্থাপনা ও ত্রাণ প্রতিমন্ত্রী মোঃ মহিববুর রহমানের সাথে আজ মন্ত্রণালয়ে তাঁর অফিস কক্ষে ফ্রেঞ্চ এম্বাসেডর ফর ক্লাইমেট চেঞ্জ নেগোসিয়েশনস Stephane Crouzat এর নেতৃত্বে একটি প্রতিনিধিদল সাক্ষাৎ করে। প্রতিনিধিদলে বাংলাদেশে নিযুক্ত ফ্রান্সের রাষ্ট্রদূত Marie Masdupuy ও ফ্রান্স দূতাবাসের ইকোনমিক অ্যাডভাইজার Julien Deur এবং ফ্রান্স ডেভেলপমেন্ট এজেন্সি (এএফডি)'র সদস্যগণ উপস্থিত ছিলেন ।

সাক্ষাৎকালে রোহিঙ্গা ক্যাম্পের আইন শৃংখলা পরিস্থিতি, কক্সবাজার ও ভাসানচরে মানবিক সহায়তা কার্যক্রম, মিয়ানমারের সার্বিক পরিস্থিতি বিষয়ে আলোচনা হয়। কক্সবাজারের ক্যাম্পসমূহে সকল নাগরিকদের আহার, সুপেয় পানি, চিকিৎসা, শিক্ষা, পয়:নিস্কাশন বিষয় এবং শরনার্থী ক্যাম্পে আইন-শৃঙ্খলা পরিস্থিতি, রাখাইনে সীমান্ত পরিস্থিতি নিয়ে ও আলোচনা হয়।

প্রতিমন্ত্রী মিয়ানমারের জোরপূর্বক বাস্তুচ্যুত নাগরিক রোহিঙ্গাদের তাঁদের নিজ দেশে প্রত্যাবর্তনের উপর গুরুত্বারোপ করেন। প্রতিমন্ত্রী বলেন, রোহিঙ্গা জনগোষ্ঠী তাঁদের নিজ দেশে প্রত্যাবর্তনের পর যাতে হাতে-কলমে কাজ করে জীবিকা নির্বাহ করতে পারে সেলক্ষ্যে তাদেরকে কারিগরি ও অন্যান্য বিষয়ে লেখাপড়ার ওপর গুরুত্ব দিয়ে সরকার কাজ করছে।

এ সময় মন্ত্রণালয়ের সচিব মোঃ কামরুল হাসান এবং অতিরিক্ত সচিব কে এম আব্দুল ওয়াদুদ উপস্থিত ছিলেন ।
#

দিনাজপুরে কৃষিপণ্য রপ্তানি করে সরকারের রাজস্ব আয় ১৯ কোটি টাকা

রংপুর, ১ ফাল্গুন, (১৪ ফেব্রুয়ারি) : 

গত অর্থবছরে দিনাজপুর জেলার কৃষিপণ্য রপ্তানি করে সরকারের রাজস্ব আয় হয়েছে ১৯ কোটি ১৫ লাখ ৫ হাজার ১৬০ টাকা। 

দিনাজপুরে কৃষিপণ্য উৎপাদনে ব্যাপক বৈচিত্র্য রয়েছে। এ জেলার ভৌগোলিক অবস্থান, মাটি ও জলবায়ু কৃষিপণ্য উৎপাদনে যথেষ্ট অনুকূল। কৃষিক্ষেত্রে সরকারের যুগোপযোগী উদ্যোগ ও আধুনিক প্রযুক্তিনির্ভর কৃষি ব্যবস্থাপনার ফলে এই জেলার কৃষিপণ্য উৎপাদনের পরিমাণ বৃদ্ধি পেয়েছে। বর্তমানে জেলার কৃষিপণ্য স্থানীয় চাহিদা পূরণের পাশাপাশি বিদেশে রপ্তানি হচ্ছে। 

কৃষি বিভাগের তথ্য অনুযায়ী, গত মৌসুমে এ জেলার ১১ হাজার ২৮৭ মেট্রিক টন আলু মালয়েশিয়া, সিঙ্গাপুর, জাপান, শ্রীলঙ্কা ও নেপালে রপ্তানি করে রাজস্ব আয় হয়েছে ১৯ কোটি ১১ লাখ টাকা। দিনাজপুরের লিচুও বিদেশে রপ্তানি হচ্ছে। এ জেলার ১৬ হাজার পিস লিচু ফ্রান্স ও নেদারল্যান্ডে রপ্তানি করে সরকারের রাজস্ব আয় হয়েছে ১ লাখ ১৫ হাজার টাকা। এ ছাড়া সিঙ্গাপুরে ২৪ মেট্রিক টন বাধাকপি এবং ইংল্যান্ডে ৫৭০ কেজি আম রপ্তানি করা হয়েছে।  বাধাকপি ও আম রপ্তানি করে সরকারের রাজস্ব আয় হয়েছে ২ লাখ ৯০ হাজার ১৬০ টাকা। কৃষি কর্মকর্তাগণ মনে করেন, আবহাওয়া অনুকূল থাকলে চলতি অর্থবছরে দিনাজপুরের কৃষিপণ্য রপ্তানির পরিমাণ আরও বৃদ্ধি পাবে।   


#

সকল ইলেকট্রনিক মিডিয়ায় স্ক্রল আকারে প্রচারের জন্য 
  
ঢাকা, ১ ফাল্গুন (১৪ ফেব্রুয়ারি) ː

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :	 
মূলবার্তা :
আগামী ১৫ ফেব্রুয়ারি বৃহস্পতিবার হতে ২০২৪ সালের মাধ্যমিক স্কুল সার্টিফিকেট (এসএসসি) ও সমমান পরীক্ষা শুরু হবে। এ লক্ষ্যে মাধ্যমিক ও উচ্চ শিক্ষা বিভাগ, শিক্ষা মন্ত্রণালয় ও ঢাকা শিক্ষা বোর্ডে কন্ট্রোল রুম খোলা হয়েছে।
 শিক্ষা মন্ত্রণালয়ের মাধ্যমিক ও উচ্চ শিক্ষা বিভাগের কন্ট্রোল রুমের টেলিফোন নম্বর: ০২২২৩৩৫৬৭৮০ এবং মোবাইল নম্বর: ০১৭৭৭-৭০৭৭০৫, ০১৭৪৯-৯৩৪৪১২ ও ই-মেইল: examcontrolroom@moedu.gov.bd।
ঢাকা শিক্ষা বোর্ডের কন্ট্রোল রুমের টেলিফোন নম্বর: ০২২২৩৩৬৯৮১৫, ০২৫৮৬১০০৭১ এবং মোবাইল নম্বর: ০১৭১৪৯৯৪০৭৩, ০১৭৫৬১০৩১৫২ ও ই-মেইল: controller@dhakaeducationboard.gov.bd

তথ্যবিবরণী               								             নম্বর: ২৯৬৬

১৪-১৭ ফেব্রুয়ারি রাজধানীর বেইলি রোডে চার দিনব্যাপী পার্বত্য মেলা

ঢাকা, ১ ফাল্গুন (১৪ ফেব্রুয়ারি):
পার্বত্য চট্টগ্রামের মানুষের জীবন-কৃষ্টি, সংস্কৃতি, পোশাক-পরিচ্ছদ, ইতিহাস-ঐতিহ্য বিষয়ক তথ্যাদি সমতলের মানুষের মাঝে পরিচয় করিয়ে দেয়া এবং পার্বত্য চট্টগ্রামের ক্ষুদ্র নৃ-গোষ্ঠীর  উৎপাদিত পণ্যসামগ্রী প্রচার ও বিপণনের জন্য পার্বত্য চট্টগ্রাম বিষয়ক মন্ত্রণালয়ের উদ্যোগে রাজধানীর বেইলি রোডস্থ ‘শেখ হাসিনা পার্বত্য চট্টগ্রাম ঐতিহ্য সংরক্ষণ ও গবেষণা কেন্দ্রে ১৪-১৭ ফেব্রুয়ারি চারদিনব্যাপী পার্বত্য মেলার আয়োজন করা হয়েছে। মেলা প্রতিদিন সকাল ৯টা থেকে রাত ১০টা পর্যন্ত সকলের জন্য উন্মুক্ত থাকবে। প্রতি দিন সন্ধ্যা ৬ টা থেকে রাত ১০ টা পর্যন্ত বিশেষ পার্বত্য সাংস্কৃতিক অনুষ্ঠানেরও আয়োজন থাকছে।
আজ বেলা ৩ ঘটিকায় উদ্বোধন অনুষ্ঠানে প্রধান অতিথি হিসেবে উপস্থিত থেকে মেলার উদ্বোধন করবেন পার্বত্য চট্টগ্রাম চুক্তি বাস্তবায়ন ও পরিবীক্ষণ কমিটির আহ্বায়ক আবুল হাসানাত আবদুল্লাহ। আগামী ১৭ ফেব্রুয়ারি বেলা ৩ টায় পার্বত্য মেলার সমাপনী অনুষ্ঠানে প্রধান অতিথি হিসেবে উপস্থিত থাকবেন গৃহায়ণ ও গর্ণপূর্ত মন্ত্রী র আ ম উবায়দুল মোকতাদির চৌধুরী। উদ্বোধন ও সমাপনী অনুষ্ঠানে সভাপতিত্ব করবেন পার্বত্য চট্টগ্রাম বিষয়ক প্রতিমন্ত্রী কুজেন্দ্র লাল ত্রিপুরা।
চারদিনব্যাপী এ পার্বত্য মেলায় ৯৭ টি স্টল বরাদ্দ থাকবে। মেলার স্টলে তিন পার্বত্য জেলায় উৎপাদিত কৃষি পণ্য সামগ্রী, হস্তশিল্প, ঐতিহ্যবাহী কোমর তাঁতে বোনা পণ্য, ঐতিহ্যবাহী পার্বত্য খাবার দ্রব্য প্রদর্শন ও বিক্রয় করা হবে। 

তথ্যবিবরণী 								      		   নম্বর ː ২৯৬৫
জাতীয় যুবনীতি ও কর্মপরিকল্পনার ওপর ব্রিটিশ কাউন্সিলের আয়োজনে বিভাগীয় কর্মশালা

ঢাকা, ১ ফাল্গুন (১৪ ফেব্রুয়ারি) ː
ব্রিটিশ কাউন্সিল বাংলাদেশ ও ইয়ুথ পলিসি ফোরামের (ওয়াইপিএফ) অংশীদারিত্বে এবং বাংলাদেশ সরকারের যুব উন্নয়ন অধিদপ্তরের সহযোগিতায় গতকাল সিলেটে হোটেল মেট্রো ইন্টারন্যাশনালে জাতীয় যুবনীতি ও কর্মপরিকল্পনার ওপর বিভাগীয় কর্মশালার আয়োজন করা হয়েছে। বিভিন্ন ক্ষেত্র থেকে মনোনীত যুব সম্প্রদায়, যুব উন্নয়ন অধিদপ্তরের কর্মকর্তাবৃন্দ, উন্নয়ন পেশাজীবী, তরুণদের নিয়ে কাজ করে এমন গোষ্ঠী, শিক্ষাবিদ, গবেষণা প্রতিষ্ঠান ও বিশেষজ্ঞ এরূপ ৬০ জন এই কর্মশালায় অংশগ্রহণ করেন। কর্মশালায় তাদের বর্তমান যুবনীতি সম্পর্কে মতামত ও পরামর্শ গ্রহণ করা হয়।
বাংলাদেশের তরুণ জনগোষ্ঠীকে প্রয়োজনীয় দক্ষতায় দক্ষ করে তুলতে ও তাদের সম্ভাবনাময় ভবিষ্যতের পূর্ণ বিকাশে অংশীদার করতে সম্প্রতি বাংলাদেশ সরকারের যুব উন্নয়ন অধিদপ্তরের সাথে লেটার অব ইনটেন্ট (এলওআই) স্বাক্ষর করেছে ব্রিটিশ কাউন্সিল। 
এই এলওআই এর অংশ হিসেবে বাংলাদেশ সরকারের যুব উন্নয়ন অধিদপ্তরের সহযোগিতায় ও বাংলাদেশ ইয়ুথ পলিসি ফোরামের অংশীদারিত্বে আটটি বিভাগীয় কর্মশালা আয়োজন করবে ব্রিটিশ কাউন্সিল। প্রতিটি বিভাগীয় কর্মশালা থেকে পাওয়া তৃণমূলের তরুণ, তরুণদের সংগঠন ও অন্যান্য অংশীদারদের গুরুত্বপূর্ণ মতামত কর্মশালা শেষে প্রতিবেদন হিসেবে তুলে ধরা হবে। জাতীয় যুবনীতি ও সংশ্লিষ্ট কর্মপরিকল্পনার সাথে তরুণদের আকাঙ্ক্ষা ও অগ্রাধিকারের সমন্বয় হচ্ছে কি না তা বোঝা এই আয়োজনের মূল লক্ষ্য। জাতীয় যুবনীতি ও কর্মপরিকল্পনার সুপারিশগুলো তুলে ধরার ক্ষেত্রে ব্রিটিশ কাউন্সিল এই প্রক্রিয়ার প্রতিটি পর্যায়ে সরকার, উন্নয়ন অনুশীলনকারী, তারুণ্যনির্ভর সংগঠন, শিক্ষাবিদ, গবেষণা প্রতিষ্ঠান, সুশীল সমাজসহ অন্যান্য সংগঠনগুলোকে যুক্ত করতে চায়। 

তথ্যবিবরণী 								      	              নম্বর ː ২৯৬৪
পেরুর রাষ্ট্রপতির কাছে পরিচয়পত্র পেশ করলেন রাষ্ট্রদূত মুহিত
নিউইয়র্ক, ১৪ ফেব্রুয়ারি ː
দক্ষিণ আমেরিকার দেশ পেরুতে সমবর্তী রাষ্ট্রদূত হিসেবে পরিচয়পত্র পেশ করলেন জাতিসংঘে নিযুক্ত বাংলাদেশের স্থায়ী প্রতিনিধি ও রাষ্ট্রদূত মোহাম্মদ আব্দুল মুহিত। রাষ্ট্রদূত মুহিত পেরু প্রজাতন্ত্রের রাজধানী লিমায় ও পেরুর রাষ্ট্রপতির কার্যালয়-গভর্মেন্ট প্যালেস-এ ৮ ফেব্রুয়ারি পেরুর রাষ্ট্রপতি Dina Boluarte’র কাছে তাঁর পরিচয়পত্র পেশ করেন। 
পরিচয়পত্র পেশ করার সময় রাষ্ট্রদূত মুহিত বাংলাদেশের রাষ্ট্রপতি মোঃ সাহাবু্দ্দিন ও প্রধানমন্ত্রী শেখ হাসিনার পক্ষ থেকে পেরুর রাষ্ট্রপতি ও জনগণকে শুভেচ্ছা জানান। রাষ্ট্রদূত বলেন, ‘আমাদের অভিন্ন মূল্যবোধ এবং পারস্পরিক সুবিধার ভিত্তিতে বাংলাদেশ ও পেরুর মধ্যে বিদ্যমান বন্ধুত্বপূর্ণ দ্বিপাক্ষিক সম্পর্ক জোরদার করার জন্য আমি যথাসাধ্য চেষ্টা করব’।
বাংলাদেশে সম্প্রতি অনুষ্ঠিত সাধারণ নির্বাচনের কারণে প্রধানমন্ত্রী শেখ হাসিনার নেতৃত্বে নতুন মন্ত্রিসভা গঠনের কথা উল্লেখ করে রাষ্ট্রদূত মুহিত বলেন, দুই দেশের মধ্যে দ্বিপাক্ষিক সম্পর্ক সম্প্রসারণের জন্য এটি উপযুক্ত মূহুর্ত। তিনি আরো উল্লেখ করেন, বাংলাদেশ ও পেরুর মধ্যে দ্বিপাক্ষিক সম্পর্ক আরো গভীর করার বিপুল সম্ভাবনা রয়েছে, বিশেষ করে ব্যবসা-বাণিজ্য ও টেকসই উন্নয়নের ক্ষেত্রে। এছাড়া জাতিসংঘ ও বহুপাক্ষিক প্ল্যাটফর্মের মাধ্যমে শান্তিরক্ষা, শান্তি বিনির্মাণ, জলবায়ু পরিবর্তন এবং সামাজিক ন্যায়বিচারের ক্ষেত্রে এক সঙ্গে কাজ করার সুযোগ রয়েছে। পেরুর রাষ্ট্রপতি Dina Boluarte রাষ্ট্রদূত মুহিতের সর্বাঙ্গীণ মঙ্গল কামনা করেন এবং তার মেয়াদে দ্বিপাক্ষিক সম্পর্ক আরো সম্প্রসারিত হবে বলে আশাবাদ ব্যক্ত করেন।

